
PARISTÒRIAS DE SANTU FRÀ NÀSSIU DE LÀCUNI

Santu Frà Nàssiu de Làcuni fiat unu para legu de is Cappuccinus, adorau de totus po s’umilesa e

sa caridadi. Issu non sciat ni ligi e nimancu scriri ma fiat connotu po essi sàbiu meda. At passau

totu sa vida sua in Casteddu pedendu sa limùsina e donendu cunfortu, est stètiu beatificau in su

1940 de Papa Pio su de XII e canonizau in su 1951.

Si contant paristòrias meda de sa vida sua e de is miràculus chi at fatu. At bìviu in Casteddu in su

cunventu de is cappuccinus in poberesa.

Si contat ca una diri, fiat tronendi e lampendi foras de contu e pariat ca nd’arruessit su mundu e

Santu frà Nàssiu fiat crocau in mesu de sa cella sua a faci in terra e tzerriàt a boxi tirada de coru

comenti unu macu: “Ancora Deus meu, ancora de prus!”.

Intzandus is àterus paras spantaus funt curtus atzicaus a biri ita fessit suzedendu casi ca non si

sciant spiegai custu fatu. Cumenti arribat su Guardianu ddi narat: “Ita bolit nai totu custu ca ses

narendi frà Nàssiu?”.

E su Santu dd’arraspundit: ”Bolit nai ca po is pecaus nostrus est pagu cust’ira de Deus” e sighit:

“Su mali de su mundu non nc’est castigu chi ddu paghit!”.     

Is miràculus ca si contant de Santu frà Nàssiu funt medas e sa genti ddus at pinnigaus in parìcius

lìburus. Custu Santu est adorau meda de is sardus, su corpus s’agatat me in su cunventu de is

cappuccinus e si podit fintzas bisitai in sa bidda de Làcuni sa domu innui est nàsciu e su

santuàriu de Santu frà Nàssiu. 

